
O‘ZBEKISTONDA ESG 
TAMOYILLARINING 
TA’LIMGA INTEGRATSIYASI: 
YUTUQLAR, MUAMMOLAR VA 
ISTIQBOLLARI
Tursunova Shahzoda Baxromovna
Namangan davlat pedagogika instituti
Intellektual fanlar va axborot texnologiyalari kafedrasi PhD, dotsent 

ORCID: 0009-0000-7373-7984
Annotatsiya: Ushbu maqolada yurtimiz ta’lim tizimida ESG tamoyillarining joriy etilishi, uni xalqaro standartlarga yaqin-
lashtirish hamda barqaror taraqqiyotga xizmat qiluvchi bilim va qadriyatlarni shakllantirish jarayoni tahlil qilinadi. Ta’lim 
muassasalarida ekologik loyihalar, daraxt ekish aksiyalari va energiya tejamkor texnologiyalardan foydalanish orqali 
yashil muhit yaratish choralari ko‘rilmoqda. Bu esa ESGning ekologik komponentining ta’lim tizimidagi amaliy ifodasini 
tashkil etadi.

Kalit so‘zlar: loyihalash, kasbiy yo‘nalganlik, tizimlilik, integratsiya, muammolilik, modullilik, moslashuv tamoyillari, inte-
gral tizim, gender tengligi, ijtimoiy adolat, milliy ta’lim tizimi, deklarativ bayonot.
Abstract: This article examines the integration of ESG principles into the education system of Uzbekistan, which serves 
as a significant factor in aligning with international standards and in fostering knowledge and values that promote sustain-
able development. Educational institutions are implementing measures to create a green environment through ecological 
projects, tree-planting campaigns, and the application of energy-efficient technologies. This demonstrates the practical 
embodiment of the environmental component of ESG within the education system.

Key words: design, professional orientation, systematic approach, integration, problem-based learning, modularity, 
adaptability principles, integrated system, gender equality, social justice, national education system, declarative state-
ment.
Аннотация: В данной статье рассматривается процесс внедрения принципов ESG в систему образования нашей 
страны, что является важным фактором приближения к международным стандартам и формирования знаний 
и ценностей, способствующих устойчивому развитию. В образовательных учреждениях предпринимаются меры 
по созданию “зелёной среды” через экологические проекты, акции по посадке деревьев и использование энер-
госберегающих технологий. Это отражает практическое воплощение экологического компонента ESG в системе 
образования.

Ключевые слова: проектирование, профессиональная ориентация, системность, интеграция, проблемность, 
модульность, принципы адаптации, интегральная система, гендерное равенство, социальная справедливость, 
национальная система образования, декларативное заявление.

KIRISH
O‘zbekistonda ESG tamoyillarining ta’lim tizimiga integratsiyasi so‘nggi yillarda dolzarb mavzulardan biriga 

aylandi. ESG atamasi atrof-muhit (Environmental), ijtimoiy (Social) va boshqaruv (Governance) omillarni o‘z 
ichiga olgan barqaror rivojlanish modelini bildiradi. Bu yondashuv asosan biznes va investitsiya sohasida paydo 
bo‘lgan bo‘lsa-da, bugungi kunda u ta’lim tizimiga ham faol tatbiq etilmoqda.

O‘zbekistonda ekologik ong va yashil tafakkurni ta’lim orqali shakllantirishga alohida e’tibor qaratilmoqda. 
Maktabgacha ta’limdan boshlab oliy ta’limga qadar ekologik bilimlar, atrof-muhitni asrash, tabiiy resurslardan 
oqilona foydalanish kabi mavzular o‘quv dasturlariga kiritilgan. Bu orqali yosh avlodga atrof-muhitga nisbatan 
mas’uliyatli munosabat shakllantirilmoqda. Shu bilan birga, ta’lim muassasalarida ekologik loyihalar, daraxt 
ekish aksiyalari, energiya tejamkor texnologiyalardan foydalanish orqali yashil muhit yaratish choralari ko‘ril
moqda. Bu esa ESGning ekologik komponentining ta’lim tizimidagi real ifodasidir.

Ijtimoiy yo‘nalish bo‘yicha O‘zbekistonda inklyuziv ta’lim tamoyillari tobora kengayib bormoqda. Nogironligi 
bo‘lgan bolalar, ijtimoiy jihatdan himoyaga muhtoj qatlamlar vakillari uchun teng ta’lim imkoniyatlarini yaratish 
ustuvor vazifaga aylangan. Ta’lim tizimida gender tengligi, ijtimoiy adolat, madaniy xilma-xillikka hurmat kabi 

qadriyatlar ilgari surilmoqda. Ijtimoiy inklyuziya orqali nafaqat bilim berish, balki jamiyatning har bir a’zosini 
to‘laqonli hayotga jalb etish, ularning salohiyatini yuzaga chiqarish maqsad qilinmoqda. Bu jarayonda peda-
gogik kadrlarning malakasini oshirish, ularni zamonaviy ijtimoiy yondashuvlar bilan tanishtirish muhim o‘rin 
tutadi.

Boshqaruv tamoyillarining ta’lim tizimiga integratsiyasi esa shaffoflik, hisobdorlik va korrupsiyaga qarshi 
kurash masalalarini o‘z ichiga oladi. O‘zbekistonda ta’lim muassasalari faoliyatining ochiqligini ta’minlash 
bo‘yicha bir qator qadamlar tashlangan. Masalan, davlat grantlari, o‘qituvchilar faoliyati, ta’lim sifati monitoringi, 
moliyaviy xarajatlar haqida ma’lumotlarning ochiq e’lon qilinishi boshqaruvdagi ishonchni mustahkamlamoqda. 
Oliy ta’lim muassasalarida rektor va dekan saylovlarining ochiqligi, raqamlashtirish orqali ta’lim jarayonini 
kuzatish, ta’lim muassasalarining faoliyatini baholovchi reyting tizimlarining joriy qilinishi boshqaruvni samarali 
qilishga xizmat qilmoqda.

MAVZUGA OID ADABIYOTLAR SHARHI
O‘zbekistonda ESG tamoyillarining ta’lim tizimiga integratsiyasi masalasi so‘nggi yillarda ilmiy izlanishlar

ning dolzarb yo‘nalishlaridan biri sifatida qaralmoqda. “Barqaror taraqqiyot va ta’lim: zamonaviy yondashuvlar” 
asarida ta’kidlanganidek, ta’lim tizimida barqaror rivojlanish konsepsiyasini joriy etish yosh avlodni ekologik 
ongli, ijtimoiy mas’uliyatli va boshqaruvda halollikka asoslangan qarashlar bilan tarbiyalashga xizmat qiladi. Bu 
esa ta’limning faqat bilim berish emas, balki barqaror taraqqiyot maqsadlariga yo‘naltirilgan qadriyatlar tizimini 
shakllantirishdagi rolini ko‘rsatadi.

Mamatqulov va Raxmatullaeva o‘z tadqiqotlarida ijtimoiy adolat va inklyuziv ta’lim tamoyillarini ESGning 
muhim yo‘nalishlaridan biri sifatida o‘rganib, nogironligi bo‘lgan shaxslar va ijtimoiy jihatdan himoyaga muhtoj 
qatlam vakillariga teng ta’lim imkoniyatlarini yaratish ta’lim tizimining ustuvor vazifasi ekanini ta’kidlaydilar. 
Shuningdek, Rashidov tomonidan ta’limda ijtimoiy inklyuziya mexanizmlarining amaliy ahamiyati yoritilib, bu 
jarayonning iqtisodiy barqarorlikni ham ta’minlashga xizmat qilishi alohida ko‘rsatib o‘tiladi.

Tursunova, Abduvaliyeva va Ibragimovlarning izlanishlarida boshqaruv tamoyillari asosida ta’lim tizimida 
shaffoflikni ta’minlash, korrupsiyaga qarshi mexanizmlarni kuchaytirish va zamonaviy boshqaruv madaniyatini 
shakllantirish zarurligi qayd etiladi. Xususan, Ibragimov va Rahimovning ishida ta’lim tizimida ochiqlik va hisob-
dorlikning amaliy mexanizmlari tahlil qilinib, ESGning boshqaruv komponentini to‘laqonli amalga oshirish uchun 
raqamli texnologiyalarning muhimligi ta’kidlanadi. Bu tadqiqotlar ESG tamoyillarining ta’lim jarayoniga kengroq 
tatbiq etilishi uchun nazariy va amaliy asos bo‘lib xizmat qiladi.

TADQIQOT METODOLOGIYASI 
Ushbu tadqiqot metodologiyasi ESG tamoyillarining ta’lim tizimiga integratsiyasini o‘rganishda sifat va 

miqdoriy yondashuvlarga asoslandi. Ma’lumotlar rasmiy normativ-huquqiy hujjatlar, O‘zbekiston Respub-
likasi ta’lim siyosatiga oid qarorlar, sohaviy ilmiy adabiyotlar va ilg‘or xorijiy tajribalarni tahlil qilish orqali olindi. 
Shuningdek, ta’lim muassasalarida amalga oshirilayotgan ekologik, ijtimoiy va boshqaruv loyihalari haqidagi 
ochiq manbalar ham yig‘ildi. Olingan ma’lumotlar taqqoslash, tizimli tahlil va mantiqiy xulosalash usullari 
yordamida qayta ishlanib, ESG tamoyillarining ta’lim jarayonidagi yutuqlari, muammolari va istiqbollari ilmiy 
jihatdan asoslab berildi.

TAHLIL VA NATIJALAR
ESG tamoyillarining ta’lim tizimiga integratsiyasida bir qator yutuqlar kuzatilmoqda. Avvalo, ta’lim tizimining 

barqaror rivojlanishga xizmat qiluvchi model sifatida shakllanib borayotgani e’tiborga molik. Davlat siyosatida 
barqaror rivojlanish maqsadlariga erishish uchun ta’limning muhim vosita sifatida e’tirof etilishi bu boradagi 
islohotlarni jadallashtirdi. Ta’lim muassasalarining ekologik jihatdan samaradorligini oshirish, energiya tejovchi 
qurilmalar joriy etilishi, yashil kampuslar tashkil etilishi ESG yondashuvining amaliy ifodalaridandir. Shuningdek, 
ta’lim muassasalarida inkluzivlikka oid normativ-huquqiy hujjatlarning ishlab chiqilishi barcha qatlamlar uchun 
ochiq va adolatli ta’lim tizimini shakllantirishda muhim bosqich bo‘ldi.

Shunga qaramasdan, ESG tamoyillarini to‘laqonli amalga oshirishda bir qator muammolar ham mavjud. 
Avvalo, ESG tushunchasining ta’lim sohasidagi barcha ishtirokchilar uchun yangilik bo‘lib qolayotgani 
tufayli ushbu yondashuvni to‘liq anglash va tatbiq etish jarayoni sekin kechmoqda. Ayrim ta’lim muassasa
larida hali ham ESG tamoyillariga asoslangan boshqaruv tizimi shakllanmagan. Ekologik loyihalarga ajrati-
layotgan mablag‘larning yetarli emasligi, o‘qituvchilarning barqarorlik bo‘yicha yetarli bilim va ko‘nikmalarga 
ega emasligi, ijtimoiy inklyuziya bo‘yicha infratuzilmaning to‘liq shakllanmaganligi mavjud muammolardandir. 

Shuningdek, raqamli boshqaruv tizimining barcha hududlarda bir xil darajada joriy etilmaganligi, korrupsiyaga 
qarshi kurashish mexanizmlarining ba’zan samarasizligi ESGning boshqaruv yo‘nalishini to‘laqonli amalga 
oshirishga to‘sqinlik qilmoqda.

Kelajak istiqbollari nuqtai nazaridan, ESG tamoyillarini ta’lim tizimiga chuqurroq integratsiya qilish muhim. 
Bu borada, birinchi navbatda, ta’lim siyosatini ESGga asoslangan tarzda qayta ko‘rib chiqish, ESG bo‘yicha 
milliy standartlar ishlab chiqish zarur. O‘qituvchilarni ESG tamoyillari bo‘yicha muntazam o‘qitish, o‘quv dastur-
lariga barqaror rivojlanish, ekologik xavfsizlik, fuqarolik mas’uliyati, shaffof boshqaruv kabi mavzularni joriy 
etish talab etiladi. Ta’lim muassasalarining ijtimoiy mas’uliyatini oshirish, ularni jamiyat bilan faol hamkorlikka 
undash, korrupsiyaga nisbatan “nol bardoshlik” siyosatini kuchaytirish orqali ESG tamoyillari hayotga tatbiq 
qilinadi. Xalqaro hamkorliklar orqali tajriba almashish, ESG bo‘yicha ilg‘or amaliyotlarni joriy etish va yoshlarni 
bu borada faol ishtirok etishga undash istiqbolli yo‘nalishlar sirasiga kiradi.

Umuman olganda, O‘zbekistonda ESG tamoyillarining ta’limga integratsiyasi barqaror va adolatli jamiyat 
qurish yo‘lidagi muhim qadamdir. Bu yondashuv orqali nafaqat ta’lim tizimining samaradorligi oshadi, balki 
ekologik mas’uliyatli, ijtimoiy ongli va boshqaruvda halollikka asoslangan avlod tarbiyalanadi. Yutuqlarga 
qaramay, mavjud muammolarni hal etish va istiqboldagi imkoniyatlardan to‘liq foydalanish ESG tamoyillarini 
samarali amalga oshirishning kalitidir.

ESG tamoyillarining ta’lim tizimiga integratsiyasi global ijtimoiy, ekologik va boshqaruv standartlariga javob 
beruvchi, barqaror rivojlanishga xizmat qiluvchi bilimlar tizimini yaratishga xizmat qiladi. Bu yondashuv bugungi 
kunda nafaqat iqtisodiy sohalarda, balki ijtimoiy institutlar jumlasidan ta’lim tizimida ham tobora muhim o‘rin 
egallab bormoqda. Ta’lim orqali ESG tamoyillarining jamiyat hayotiga ta’siri kuchayadi, barqarorlikka asoslangan 
tafakkur shakllanadi, inson huquqlari va teng imkoniyatlar ta’minlanadi hamda boshqaruv madaniyati yuksaladi. 
Bu esa zamonaviy demokratik jamiyat uchun tayanch bo‘luvchi ustunliklardandir.

ESGning ekologik tarkibi ta’limda ekologik madaniyatni shakllantirishga, yosh avlodni atrof-muhitni asrash, 
resurslardan oqilona foydalanishga o‘rgatishga qaratilgan. Bu jarayonda ekologik xavfsizlik, iqlim o‘zgarishiga 
qarshi kurashish, yashil energiyadan foydalanish kabi masalalar ta’limning barcha bosqichlarida yoritilishi 
zarur. Bu orqali inson va tabiat o‘rtasidagi uyg‘unlik ta’minlanadi. Ayni paytda ekologik ongni rivojlantirish orqali 
nafaqat individual, balki institutsional darajadagi qarorlar qabul qilish madaniyati shakllanadi.

Ijtimoiy komponent esa jamiyatda tenglik, adolat va inklyuzivlikni ilgari suradi. Ta’lim tizimida har bir 
shaxsga uning jismoniy, ijtimoiy yoki iqtisodiy holatidan qat’i nazar, sifatli bilim olish imkoniyatini ta’minlash 
ESG yondashuvining markaziy tamoyilidir. Bu esa nogironligi bo‘lgan shaxslar, ijtimoiy himoyaga muhtoj qatlam 
vakillari, ayollar va qishloq hududlaridagi yoshlarga nisbatan ijtimoiy adolatning qaror topishiga xizmat qiladi. 
Ijtimoiy jihatdan inklyuziv ta’lim nafaqat axloqiy, balki iqtisodiy barqarorlikka ham olib keladi, chunki jamiyatdagi 
barcha a’zolar bilim va ko‘nikmalarga ega bo‘lgan holda faol iqtisodiy hayotda ishtirok eta oladi.

ESGning boshqaruvga oid tamoyillari esa ta’lim tizimining ochiqligini, halolligini va samaradorligini ta’min-
lashga qaratilgan. Bu yo‘nalishda shaffof moliyaviy tizim, ta’lim muassasalarining faoliyati ustidan jamoatchilik 
nazorati, korrupsiyaga qarshi kurash, ta’limdagi raqamli texnologiyalar orqali hisobdorlikni kuchaytirish muhim 
ahamiyat kasb etadi. Samarali boshqaruv orqali ta’lim muassasalari jamoatchilik ishonchini qozonadi, resurs-
lardan oqilona foydalaniladi, o‘qituvchi va o‘quvchilarning huquqlari himoya qilinadi. Bu esa ta’lim sifatining 
oshishiga bevosita ta’sir ko‘rsatadi.

O‘zbekiston misolida oladigan bo‘lsak, ESG tamoyillarining tatbiqi milliy ta’lim tizimini isloh qilishning asosiy 
ustuvor yo‘nalishlaridan biriga aylanmoqda. Davlat siyosatida barqaror rivojlanish maqsadlari ta’lim orqali 
ro‘yobga chiqarilmoqda. Maktabgacha ta’limdan tortib, oliy ta’limgacha bo‘lgan barcha bosqichlarda ESGga oid 
yondashuvlar tatbiq etilmoqda. Ekologik loyihalar, inkluziv ta’lim tashabbuslari, boshqaruvda raqamli texnologi-
yalarning joriy qilinishi, korrupsiyaga qarshi siyosatlar – bularning barchasi amaliy misollardir. Ayniqsa, yoshlar 
ongida barqarorlik, ekologik va ijtimoiy mas’uliyat, fuqarolik pozitsiyasini mustahkamlash orqali butun jamiyatni 
ESG qadriyatlari atrofida birlashtirish mumkin.

Shu bilan birga, ESG yondashuvining ta’lim tizimida to‘laqonli joriy etilishi uchun hali bajarilishi lozim bo‘lgan 
vazifalar mavjud. Avvalo, ESG tamoyillarining mohiyati haqida keng jamoatchilik, ayniqsa, ta’lim tizimi xodim-
lari o‘rtasida yetarlicha tushuncha shakllantirilishi kerak. Pedagoglar va menejerlar ESG asoslaridan xabardor 
bo‘lmas ekan, bu yondashuv faqat deklarativ bayonot sifatida qolib ketishi mumkin. Shu bois, o‘qituvchilarni 
ESG yondashuvi bo‘yicha o‘qitish, o‘quv dasturlarini yangilash, infratuzilmani inklyuziv va ekologik xavfsiz 
qilish, shaffof va adolatli boshqaruv mexanizmlarini kuchaytirish zarur. Ta’lim muassasalari ESG yondashuviga 
asoslangan o‘z ichki siyosatini ishlab chiqishi, o‘z strategik rejalari va faoliyatini ESG mezonlariga muvofiqlash
tirishi kerak.

Bundan tashqari, ta’lim tizimidagi ESG integratsiyasini monitoring qilish va baholash tizimi ishlab chiqilishi 
zarur. ESG bo‘yicha aniq mezonlar, indikatorlar, reytinglar asosida ta’lim muassasalarining faoliyatini tahlil 
qilish bu yo‘nalishdagi yutuq va kamchiliklarni ko‘rsatib beradi. Bu orqali ESG tamoyillarining qayerda samarali, 
qayerda esa sust amalga oshirilayotgani aniqlanadi va tizimli chora-tadbirlar belgilanishi mumkin.

Ta’limda ESG tamoyillarining muvaffaqiyatli integratsiyasi uchun xalqaro hamkorlik, tajriba almashish, 
xorijiy ilg‘or amaliyotlardan o‘rganish katta ahamiyatga ega. O‘zbekiston xalqaro tashkilotlar, nodavlat noti-
jorat tashkilotlar va xorijiy oliy ta’lim muassasalari bilan ESG sohasida hamkorlikni kuchaytirishi lozim. Bu 
nafaqat nazariy asoslarni, balki amaliy mexanizmlarni ham o‘zlashtirishga yordam beradi. Shu bilan birga, milliy 
madaniyat, qadriyatlar va ijtimoiy kontekstga mos ESG modeli shakllantirilishi kerak.

XULOSA VA TAKLIFLAR
Xulosa qilib aytganda, ESG tamoyillari zamonaviy ta’lim tizimining tarkibiy qismiga aylanmoqda. Bu 

yondashuv orqali faqat bilim emas, balki barqaror rivojlanish, ijtimoiy adolat va halol boshqaruvga asoslangan 
tafakkur tarbiyalanadi. O‘zbekiston bu yo‘lda muhim qadamlarga erishgan bo‘lsa-da, hali oldinda keng imkoni-
yatlar va mas’uliyatli vazifalar mavjud. ESG yondashuvining to‘liq joriy etilishi ta’lim tizimining jahon miqyosidagi 
raqobatbardoshligini oshiradi, fuqarolik jamiyatining yetuk shakllanishiga hissa qo‘shadi va barqaror kelajak 
poydevorini yaratadi. Ana shundagina ta’lim haqiqatda inson, jamiyat va tabiat o‘rtasidagi uyg‘unlikni ta’minlay-
digan kuchga aylanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

